


UCAPAN DASAR KERAJAAN
OLEH
TUAN YANG TERUTAMA YANG DI-PERTUA
NEGERI SABAH SEMPENA PEMBUKAAN RASMI
PENGGAL KEEMPAT PERSIDANGAN DEWAN
UNDANGAN NEGERI SABAH YANG KETIGA
BELAS
PADA 21 APRIL 2011

PENDAHULUAN

Bismilahir Rahmanir Rahim,

Assalamu’alaikum Warahmatullahi

Wabarakatuh,

Tuan Speaker, Ahli-ahli Yang Berhormat,

1. Alhamdulillah, setinggi-tinggi kesyukuran
dipanjatkan ke hadrat Allah SWT kerana dengan

izin dan limpah kurnia-Nya, maka dapatlah kita



berhimpun dalam Dewan yang mulia ini untuk
mengadakan Persidangan Penggal Keempat
Dewan Undangan Negeri Sabah yang Ketiga

Belas.

Tuan Speaker dan Ahli-ahli Yang Berhormat

Sekalian,

2. Saya dengan sukacita menyatakan di sini
bahawa rakyat negeri Sabah boleh berbangga
dengan kejayaan yang telah dicapai selama ini
walaupun mengharungi pelbagai halangan dan
cabaran di peringkat domestik dan juga global.
Justeru, saya ingin mengambil kesempatan
ini untuk merakamkan setinggi-tinggi ucapan

tahniah dan terima kasih kepada YAB Datuk Seri

Panglima Musa Haji Aman, Ketua Menteri Sabah
kerana telah berjaya memimpin dan membawa
kemajuan dan kemakmuran kepada negeri ini.
Suasana dan kepimpinan baik di negeri ini telah
menjadikan negeri Sabah sebuah negeri yang
semakin kukuh dan teguh. Segala kejayaan dan
pencapaian yang kita kecapi hari ini adalah hasil
daripada kepimpinan berwawasan dan sokongan

padu rakyat keseluruhannya.

Tuan Speaker, Ahli-ahli Yang Berhormat,

PENCAPAIAN DI BAWAH RANCANGAN

MALAYSIA KESEMBILAN (RMK-9)

3. Tempoh Rancangan Malaysia Kesembilan



(RMK-9) baru sahaja berakhir dan kita sedang
melangkah ke tahun pertama Rancangan
Malaysia Kesepuluh (RMK-10). Dalam tempoh
lima (5) tahun yang lepas, ekonomi negeri telah

berkembang pada kadar purata 5.0% setahun.

4, Disampingitu,semuasektorekonominegeri
jugatelah berkembang maju dan memperlihatkan
pertumbuhan signifikan terutama dalam sektor

perkhidmatan, pertanian serta minyak dan gas.

5. Dalam sektor perkhidmatan, sektor
pelancongan khususnya telah menyaksikan
pertambahan dalam jumlah penerbangan terus

antarabangsa ke lebih banyak destinasi dan

negara. Jumlah ketibaan pelancong ke negeri
ini juga telah meningkat dan merekodkan
pertumbuhan tertinggi iaitu 2.5 juta orang dalam
tahun 2010. Pembesaran dan penambahbaikan
Lapangan Terbang Antarabangsa Kota Kinabalu
(KKIA) adalah merupakan mercu tanda
pembangunan bagi negeri Sabah. Saya merasa
bangga kerana baru-baru ini negeri Sabah
dan Lapangan Terbang Antarabangsa Kota
Kinabalu (KKIA) khususnya telah diumumkan
oleh Penerbangan Malaysia (MAS) sebagai hab
wilayah timur yang menjadi pintu masuk strategik
dalam mempromosi laluan terus dari China,

Taiwan, Asia Utara, Indonesia dan Australia.



6. Sektor pertanian pula telah menunjukkan
prestasi yang memberangsangkan di mana
jumlah kawasan penanaman kelapa sawit, getah,
padi, buah-buahan dan sayur-sayuran telah
meningkat. Begitu juga dengan pembangunan
dalam sektor perikanan di mana jumlah nilai
pengeluaran perikanan negeri telah meningkat

tinggi iaitu mencecah nilai hampir RM1 bilion.

7. Manakala dalam sektor penternakan,
pengeluaran ternakan negeri adalah mencukupi
untuk  menampung permintaan domestik
kecuali pengeluaran daging lembu. Oleh itu,

pembangunan dan pelaksanaan projek Pusat



Penternakan Bersepadu Keningau (KLIC) yang
dikendalikan di bawah Koridor Pembangunan
Sabah (SDC) adalah bertujuan untuk memenuhi
keperluan di kedua-dua pasaran domestik dan
juga untuk eksport. Pembangunan positif seperti
ini akan dapat membantu menjadikan Sabah
sebagai salah sebuah hab makanan di negara

ini.

8. Keluaran Dalam Negara Kasar (KDNK)
bagi negeri Sabah juga telah meningkat, hasil
dari sumbangan sektor perlombongan dan
pengkuarian. Dengan beroperasinya kawasan
minyak baru, jumlah eksport minyak petroleum
mentah Sabah telah meningkat 2 (dua) kaliganda

dan mencecah sebanyak 8.30 juta tan padatahun
2010 berbanding jumlah eksport sebanyak 4.0
juta tan pada tahun 2006. Sabah Oil and Gas
Terminal (SOGT) yang sedang dibangunkan di
Kimanis adalah bertujuan untuk membekalkan
gas kepada dua (2) buah Combined-Cycle
Gas Power Plant dengan jumlah kapasiti 400
megawat, yang mana mampu memenuhi
keperluan dan permintaan tenaga elektrik yang
semakin meningkat. Kerajaan Negeri dengan
kerjasama Kerajaan Persekutuan merancang
untuk membangunkan Taman Perindustrian
Minyak dan Gas di Sipitang agar ia menjadi

industri petrokimia bernilai tambah tinggi.



9. Di bawah RMK-9, sektor pembuatan telah
menyumbang kepada pertambahan aktivitidalam
Kelompok Industri Kelapa Sawit terutama di
kilang-kilang biodiesel, baja, gliserin, penapisan

dan pembungkusan produk minyak sawit.

10. Pembangunan dan pelaburan swasta
di negeri ini juga telah meningkat terutama
dalam sektor hartanah, kewangan, borong dan
runcit, hotel dan restoran serta insurans dan
perniagaan, dan juga kompleks membeli-belah.
Pembangunan dalam sektor ini adalah sehaluan
dengan aspirasi negara untuk menjadikan

Malaysia sebagai destinasi utama membeli-



belah di Asia. Jumlah hotel bajet dan inap desa
(homestays) di negeri ini juga meningkat sejak

lima (5) tahun yang lepas.

Tuan Speaker, Ahli-ahli Yang Berhormat,

11.  Program-program kesihatan yang
dilaksanakan oleh Kerajaan telah dapat
memperbaiki dan meningkatkan kualiti
perkhidmatan kesihatan di negeri ini. Sehubungan
itu, pembangunan semula 10 Tingkat Menara
Berkembar (Twin Towers), Hospital Queen
Elizabeth yang dijangka siap pada bulan Disember
2012 akan mampu mewujudkan sejumlah 661

buah katil. Manakala Hospital Queen Elizabeth

Il (sebelum ini dikenali sebagai Sabah Medical
Centre) (SMC), dijangka siap pada bulan Mei
2011 akan dapat menambahkan bilangan katil
dari 85 buah ke 455 buah apabila ia siap kelak.
Selain itu, pembangunan kemudahan fasiliti di
Hospital Wanita dan Kanak-kanak pula, dijangka
siap pada penghujung tahun ini 2011 yang mana
mampu menampung sejumlah 155 buah Kkatil

dan dengan alat-alat perubatan yang canggih.

12. Sementara itu, sebanyak 5 buah Klinik
1Malaysia dan 18 buah Klinik Bergerak telah
dilaksanakan untuk membolehkan rakyat

menerima perkhidmatan kesihatan dengan

lebih mudah terutama sekali bagi penduduk
di pinggiran bandar. Kerajaan Pusat juga
bercadang untuk melaksanakan Klinik Bergerak
Boat 1Malaysia bertujuan untuk memberi
perkhidmatan kepada penduduk di kawasan
luar bandar terutama di sepanjang Sungai
Kinabatangan, pesisir pantai serta juga pulau-

pulau.

Tuan Speaker, Ahli-ahli Yang Berhormat,

13. Kita bangga kerana beberapa ikon di
negeri Sabah telah terkenal di peringkat global,
antaranya termasuklah Rainforest Discovery

Centre (RDC) Sepilok, Tapak Ramsar (Ramsar

12



Site) -Tanah Lembab Hilir Kinabatangan-Segama
(Lower Kinabatangan-Segama Wetlands) yang
terbesar di Malaysia dan Pusat Penyelidikan
Lembangan Maliau (Maliau Basin) yang baru

sahaja dirasmikan oleh YAB Perdana Menteri.

14. Usaha mengurangkan kadar kemiskinan
merupakan antara agenda utama Kerajaan
Negeri dan juga Kerajaan Persekutuan. Saya
dimaklumkan bahawa segala usaha yang
dilakukan oleh Kerajaan selama ini telah pun
berjaya membuahkan hasil yang positif di mana
kadar kemiskinan di negeri ini telah berjaya
diturunkan kepada 19.7% pada tahun 2009

berbanding 24.2% pada tahun 2004.

15. Sehubungan itu, di bawah RMK-9,
pelaksanaan Ladang Program Penempatan
Rakyat Termiskin atau Ladang PPRT di kawasan
Kalabakan dan Tongod telah memberikan
manfaat kepada seramai 1,167 Ketua Isi
Rumah Miskin Tegar, di mana penduduk di
kedua-dua kawasan tersebut telah menerima
dividen sebanyak RM400 seorang sebulan
mulai bulan Januari 2010, manakala seramai
774 Ketua Isi Rumah Miskin Tegar di kawasan
Tongod telah menerima dividen terkumpul

sebanyak RM4,800 seorang bagi tahun 2010.

Tuan Speaker, Ahli-ahli Yang Berhormat,

MELANGKAH KE RANCANGAN MALAYSIA

KESEPULUH (RMK-10): 2011 - 2015

16. Adalah menjadi hasrat dan wawasan
Kerajaan untuk mencapai status negara maju
dan berpendapatan tinggi menjelang tahun
2020. Bagi merealisasikan hasrat tersebut,
kita perlulah menyokong dan mengamalkan
Gagasan 1Malaysia, Rakyat DiDahulukan,
Pencapaian DiUtamakan sebagai prinsip asas

dalam memajukan negara.

17.  Selain itu, Program Transformasi Kerajaan
(GTP) dan Program Transformasi Ekonomi

(ETP) juga berperanan sebagai tonggak

untuk mencapai matlamat pembangunan
negara. Enam (6) Bidang Keberhasilan Utama
Negara (NKRA) di bawah GTP dan Model
Ekonomi Baru yang menggariskan lapan (8)
Inisiatif Pembaharuan Strategik serta 12 Bidang
Ekonomi Utama Negara (NKEA) di bawah ETP
akan menjadi rangka kerja bagi transformasi
ekonomi negara. Pelaksanaan program-program
pembangunan ini akan dilaksanakan dalam

RMK-10 dan RMK-11.

TAHUN PERTAMA RMK-10: 2011

18. Tahun ini adalah tahun pertama bagi

RMK-10 dan merupakan tahun yang sangat

penting untuk kita menyediakan landasan bagi
Program Transformasi Kerajaan. Empat (4)
strategi utama yang telah digariskan di dalam
Bajet Nasional 2011 ialah Mendaya Kembali
Pelaburan Swasta, Membangunkan Modal
Insan, Mensejahterakan Hidup Rakyat serta
Memantapkan Penyampaian Perkhidmatan
Awam adalah selari dengan Halatuju Strategik

RMK-10 Negeri.

Tuan Speaker, Ahli-ahli Yang Berhormat,

MEMANFAATKAN PROGRAM

TRANSFORMASI EKONOMI (ETP)

17



19. Sehubungan itu, pelaksanaan 12 Bidang
Ekonomi Utama Negara (NKEA) dijangka akan
dapat menjana pelaburan yang besar dan mampu
mewujudkan lebih kurang 3.3 juta peluang
pekerjaan di pelbagai bidang dalam tempoh 10
tahun akan datang. Daripada 12 Aktiviti Ekonomi
Utama Nasional (NKEA), sebahagian besar
daripadanya memberi manfaat kepada negeri
Sabah terutama dalam sektor minyak dan gas,
minyak sawit, pelancongan, pendidikan kesihatan

dan pertanian.

20. Beberapa Projek Permulaan atau Entry
Point Projects (EPP) dan peluang perniagaan

(business opportunities) telah dikenal pasti

di bawah NKEA sebagai bidang utama yang
berpotensi untuk pelaburan di sektor swasta. Di
sektor pertanian pula, antara Entry Point Projects
yang berkaitan dengan negeri Sabahtermasuklah
dalam bidang akuakultur, penternakan burung
walit, pengeluaran produk herba bernilai tinggi,
penanaman cendawan, buah-buahan dan
sayur-sayuran dan juga industri minyak sawit

bersepadu.

21. Bagi sektor pelancongan pula, antara
Entry Point Projects dan peluang perniagaan
(business opportunities) yang boleh diceburi oleh
sektor swasta di Sabah termasuklah industri

pelancongan kesihatan, kluster perhotelan

dan pelancongan, hab biodiversiti global dan
pelancongan spa dan sukan. Manakala dalam
sektor minyak dan gas, contoh Entry Point
Projects yang berpotensi untuk dilaksanakan
di Sabah termasuklah dalam bidang penjanaan
tenaga hijau berasaskan solar dan

pembangunan industri minyak dan gas.

22. Selain itu, antara Entry Point Projects
yang dilihat mampu dimanfaatkan oleh sektor
swasta untuk memajukan sektor minyak sawit
pula ialah dalam aktiviti penanaman semula
pokok sawit, Penyelidikan dan Pembangunan
(R&D) bagi peningkatan hasil Buah Tandan

Segar kelapa sawit (FFB/Fresh Fruit Bunch

Yield), oleo derivatives, pengeluaran biodiesel

dan biofuel generasi kedua.

23. Negeri Sabah memiliki kelebihan dan
berpotensi besar untuk memajukan bidang-
bidang yang telah dikenal pasti seperti yang
tersebut tadi. Oleh itu, saya menggesa sektor
swasta agar dapat melibatkan diri dengan
lebih aktif dan melabur dalam bidang-bidang
berpotensi bagi negeri Sabah yang dikenal

pasti di bawah NKEA.

Tuan Speaker, Ahli-ahli Yang Berhormat,

24. Dalam usaha Kerajaan untuk membantu

pihak swasta memacu Aktiviti Ekonomi Utama
Negara (NKEA) dan melaksanakan Projek-
Projek Permulaan (Entry Point Projects)
di bawah NKEA, Kerajaan Persekutuan
telah  menyediakan Dana  Mudahcara
(Facilitation Fund) sebagai tipping point
bagi membangunkan infrastruktur sokongan
untuk pelaburan sektor swasta dalam projek-
projek tersebut. Oleh yang demikian, adalah
menjadi harapan Kerajaan Negeri untuk
melihat penglibatan yang lebih aktif daripada
sektor swasta di negeri ini, dan memanfaatkan
segala pendekatan pembiayaan kreatif baru

yang telah diperkenalkan oleh Kerajaan di

bawah Program Perkongsian Awam Swasta
(PPP) seperti Dana Mudahcara dan Inisiatif-

inisiatif Pembiayaan Awam-Swasta (PFI).

25. Saya sangat berterima kasih kepada
Kerajaan Persekutuan atas segala bantuan
yang telah diberikan kepada negeri Sabah. Ini
termasuklah bantuan untuk membangunkan
kemudahan infrastruktur asas bagi menarik lebih
ramaipelaburanoleh sektorswasta dalam aktiviti-
aktiviti bernilai tinggi. Selain itu, bantuan yang
diberikan juga telah membantu menambah baik
kemudahan infrastruktur  pelancongan dan

pembangunan local content dalam industri ICT

di negeri ini. Sekali lagi saya menggesa sektor
swasta dan para pengusaha industri di negeri
ini agar memanfaatkan bantuan-bantuan yang

telah diberikan ini.

Tuan Speaker, Ahli-ahli Yang Berhormat,

MENGUKUHKAN PEMBANGUNAN SUMBER

MANUSIA

26. Modal insan vyang Dberinovatif dan
kreatif merupakan pemangkin utama kepada
pembangunan inovasi sesebuah negara.
Penjanaan tenaga kerja yang berkemahiran
adalah sangat penting dalam proses kemajuan

ekonomi dan merupakan salah satu prasyarat

24



untuk mencapai status negara maju dan
berpendapatan tinggi. Saya amat gembira
dengan pelaksanaan Program Latihan
1Malaysia, di mana program ini  dapat
membantu meningkatkan pelbagai kemahiran
teknikal dan kualiti perkhidmatan tenaga buruh

dan guna tenaga di negeri ini.

27. Kerajaan Negeri, di bawah Bajet 2011
telah memperuntukkan sejumlah RM201.84 juta
bagi memperkasa pembangunan modal insan
ke arah melahirkan generasi yang kompeten,
berpengetahuan, berdaya tahan dan berdaya
saing demi memenuhi pelbagai perspektif

Program Transformasi Negeri Sabah.

28. Golongan belia adalah bakal pemimpin
hari esok. Oleh itu, adalah menjadi
tanggungjawab  Kerajaan menyedia dan
meneroka setiap ruang untuk menambah baik

potensi pembangunan belia di negeri ini.
Golongan ini perlu disediakan halatuju yang
jelas, kerjaya dan kemahiran supaya mereka
akan menjadi modal insan yang boleh memberi

sumbangan yang positif kepada masyarakat.

MEMPROMOSIKAN AKTIVITI
PENYELIDIKAN DAN PEMBANGUNAN (R&D)
DAN PENGKOMERSILAN

29. Dalam usaha Kerajaan untuk memajukan

lagi sektor bioteknologi, teknologi hijau,

industri kreatif dan pelancongan kesihatan
di negeri ini, aktiviti-aktiviti Penyelidikan dan
Pembangunan (R&D) dan pengkomersilan perlu

dipertingkatkan.

30. Dalam pada itu, terdapat juga keperluan
untuk menambah bilangan penyelidik dan
saintis yang sedia ada di negeri ini. Aktiviti
Penyelidikan dan Pembangunan (R&D) dan
inovasi memainkan peranan yang sangat
penting dan menjadi pemangkin kepada
pembangunan khususnya dalam meningkatkan
aktiviti ekonomi bernilai tinggi. Kapasiti dan
kemampuan institusi-institusi penyelidikan

perlu ditingkatkan agar berupaya menyediakan

persekitaran dan ekosistem yang lebih kondusif
bagi menggalakkan aktiviti  penyelidikan,
Inovasi dan pengkomersilan. Institusi-institusi
penyelidikan digalakkan untuk meningkatkanlagi
kerjasama dengan sektor swasta dalam usaha
untuk mengetahui dan memahami kehendak
pasaran dan produk yang boleh dikomersilkan.
Penubuhan Unit Inovasi Khas (UNIK) di bawah
Jabatan Perdana Menteri yang berperanan
sebagai one stop centre adalah bertujuan untuk
memperkasakan strategi dan dasar Kerajaan,
dan seterusnya dapat membantu memupuk

inovasi di negara ini.

31. Saya juga difahamkan  Kerajaan
Persekutuan sedang merangka satu akta
untuk membolehkan pengkomersilan hasil-
hasil penyelidikan oleh universiti-universiti dan
institusi-institusi penyelidikan di negara ini.
Saya berharap apabila akta tersebut berkuat
kuasa, institusi-institusi penyelidikan di negeri
ini akan menjalankan lebih banyak aktiviti
Penyelidikan dan Pembangunan (R&D) untuk
tujuan pengkomersilan dalam bidang-bidang
berpotensi seperti bioteknologi, teknologi hijau,

industri kreatif dan pembangunan /ocal content.

Tuan Speaker, Ahli-ahli Yang Berhormat,

MENINGKATKAN KUALITI HIDUP RAKYAT
DAN MEMANFAATKAN PROGRAM

TRANSFORMASI KERAJAAN (GTP)

32. Adalah menjadi agenda utama Kerajaan
untuk meningkatkan kualiti hidup rakyat di
negeri ini terutamanya masyarakat di luar
bandar. Dibawah Program TransformasiKerajaan
(GTP), tiga (3) daripadanya (6) NKRA yang
diumumkan mampu memberi Kkebaikan dan
faedah langsung kepada rakyat negeri Sabah
terutama dalam mempertingkatkan taraf hidup
Isi rumah berpendapatan rendah, menambah
kemudahan infrastruktur asas luar bandar dan

meluaskan akses pendidikan berkualiti. Saya

juga dimaklumkan bahawa negeri ini telah
mendapat banyak manfaat daripada pembinaan
dan penambahbaikan jalan raya, peningkatan
bekalan air bersih, bekalan elektrik dan
pembinaan rumah untuk penduduk di luar

bandar.

33. Selain itu, di bawah RMK-10, Kerajaan
Negeri juga akan menambah Program Ameniti
dan Ekonomi Desa, Pembangunan Usahawan
Desa dan Satu Daerah Satu Produk serta
meneruskan sebanyak 30 buah projek Mini Estet
Sejahtera (MESEJ) yang mana akan memberi

manfaat kepada sejumlah 1,000 orang Ketua

Isi Rumah Miskin Tegar (KIRMT). Pada masa
yang sama, pelaksanaan program 1AZAM
yang diperkenalkan oleh Kerajaan Persekutuan
mampu membantu menjana lebih banyak
peluang pekerjaan, latihan dan menyediakan
bantuan tunai kepada golongan berpendapatan

rendah untuk mereka memulakan perniagaan.

Tuan Speaker, Ahli-ahli Yang Berhormat,

KE ARAH PELAKSANAAN EFEKTIF
PROGRAM-PROGRAM ROLLING PLAN

PERTAMA DI BAWAH RMK-10

34. Pada tahun ini, Kerajaan akan mula

melaksanakan program-program rolling plan

32



pertama di bawah RMK-10 yang akan meliputi
tahun 2011 dan 2012. Pelbagai program
dan projek pembangunan vyang spesifik
telah dirancang. Segala perancangan untuk
program dan projek ini telah dibuat secara rapi
dengan mengambil kira pelbagai keperluan
pembangunan di peringkat negeri, cabaran-
cabaran yang dihadapi dan juga trend ekonomi
semasa dan global, di samping memastikan
pembangunan mapan yang akan memberikan
faedah kepada rakyat. Oleh itu, saya berharap
Kerajaan Negeri dapat memastikan semua
program pembangunan yang telah dirancang

dalam rolling plan pertama ini dapat

dilaksanakan secara berkesan  demi
kepentingan rakyat di negeri ini. Selain itu,
segala masalah yang melambatkan proses
pelaksanaan perlulah ditangani dan diatasi

dengan segera.

MENINGKATKAN SUASANA ‘MESRA
PERNIAGAAN’ (ENHANCING BUSINESS

FRIENDLINESS)

35. Adalah tanggungjawab sektor awam
untuk memudahcara dan mendaya kembali
pelaburan swasta di negeri ini. Kerajaan perlulah
menyediakan suasana yang lebih kondusif

agar dapat membantu sektor swasta memacu

ekonomi di negeri ini. Oleh yang demikian
polisi dan prosedur pelaburan perlulah lebih
jelas dan mudah agar dapat melicinkan proses

menjalankan perniagaan di negeri ini.

36. Di samping itu, dalam era globalisasi
yang kian mencabar serta persaingan
pelaburan yang semakin sengit, Kkita perlulah
meningkatkan kecekapan, keberkesanan dan
produktiviti. Pertumbuhan sektor swasta secara
langsung akan mampu meningkatkan peluang
pekerjaan dan mengukuhkan sumber kewangan
Kerajaan dan seterusnya dapat membantu

membangunkan negeri Sabah.

KEHARMONIAN RAKYAT

37. Dalam konteks masyarakat majmuk di
negara kita umumnya dan negeri ini Khususnya,
perpaduan merupakan inti pati kepada
kesejahteraan dan keharmonian kaum. Kita
telah berjaya menjadikan kemajmukan rakyat
yang ada sebagai sumber kekuatan. Oleh itu,
kita harus terus berusaha membina sesebuah
masyarakatyangteguhdanharmoni,disampingitu
mempunyai kesanggupan untuk bertolak ansur
dan menerima pelbagai tradisi masyarakat yang
wujuddalam masyarakatmajmukini. Sehubungan
itu, Kkita perlu meneruskan usaha memupuk

perpaduan negara dan membina masyarakat

yang bertolak ansur serta penyayang
demi kesejahteraan dan kemakmuran Kkita
semua. Dengan itu, rakyat jelata di negeri
hendaklah menonjolkan unsur-unsur kesamaan
di kalangan kita dan mengelakkan dari

membesar-besarkan perbezaan di antara kita.

Tuan Speaker, Ahli-ahli Yang Berhormat,

38. Dalam usaha kita untuk menyediakan
landasan dan melangkah ke hadapan dan
seterusnya mencapai objektif-objektif di bawah
RMK-10, Kerajaan Negeri perlu memberi
penekanan kepada lima (5) Halatuju Strategik

Negeri pada tahun 2011 iaitu Memanfaatkan

Program  Transformasi Kerajaan (GTP),
Memanfaatkan Program Transformasi Ekonomi
(ETP), Membangunkan Sumber Manusia,
Mempromosikan Aktiviti Penyelidikan dan
Pembangunan (R&D) dan Pengkomersilan,
Meningkatkan Kualiti Hidup Rakyat serta
Meningkatkan Suasana “Mesra Perniagaan”

(Enhancing Business Friendliness) di Sabah.

39. Bagi menjadikan negeri Sabah sebuah
negeri yang maju, pelbagai usaha perlu kita
lakukan untuk mencapai matlamat tersebut.
Oleh yang demikian, saya menyeru kepada
semua lapisan masyarakat di negeri ini agar

dapat menggandakan usaha dan meningkatkan

38



kerjasama agar kita dapat merealisasikan
hasrat untuk menjadikan negeri Sabah yang
Kita cintai ini sebagai sebuah negeri yang
maju, berpendapatan tinggi dan progresif di

mana rakyatnya hidup sejahtera dan makmur.

KESELAMATAN

40. Saya mengambil kesempatan di sini
merakamkan setinggi-tinggi penghargaan dan
terima kasih kepada semua anggota Pasukan
Keselamatan yang terdiri daripada Polis DiRaja
Malaysia, Angkatan Tentera Malaysia dan
agensi-agensi penguat kuasa lain yang mana
telah berjaya mewujudkan keamanan dan

ketenteraman di negeri ini.

PENUTUP

Tuan Speaker, Ahli-ahli Yang Berhormat,

41. Akhir kata, saya ingin mengambil
kesempatan ini untuk merakamkan ucapan
setinggi-tinggi penghargaan dan menjunjung
kasih ke bawah Duli Seri Paduka Baginda Yang
di-Pertuan Agong yang telah memperkenankan
pelantikan saya sebagai Tuan Yang Terutama
Yang di-Pertua Negeri Sabah yang Kesepuluh.
Terima kasih juga ditujukan khusus kepada
YAB Perdana Menteri, Datuk Seri Najib Tun
Abd. Razak dan YAB Ketua Menteri Sabah, Datuk

Seri Panglima Musa Hj. Aman atas sokongan

40



dan kepercayaan yang diberikan serta
memungkinkan peralihan berjalan dengan

begitu baik.

Wabilahi Taufik Walhidayah,
Wassalamualaikum Warahmatulahi

Wabarakatuh.

